
SAOPŠTENJE ZA JAVNOST
Sud BiH odbio tužbu Agencije za državnu službu Federacije BiH protiv rješenja Agencije za zaštitu ličnih podataka u BiH

Sud BiH odbio je tužbu Agencije za državnu službu Federacije BiH i zaključio da je odluka Agencije za zaštitu ličnih podataka u BiH pravilna i zakonita. Agencija za zaštitu ličnih podataka u BiH zabranila je Agenciji za državnu službu Federacije BiH da na službenoj stranici objavljuje lične podatke kandidata u izbornom postupku po javnom konkursu i lične podatke državnih službenika u postupku provođenja obuke i stručnog usavršavanja, zato što je ocijenjeno da je takva obrada u suprotnosti sa principima pravičnosti i zakonitosti. 


U obrazloženju presude se, između ostalog, navodi da: „U konkretnom slučaju, tužilac je objavljivao lične podatke kandidata u izbornom postupku po javnom konkursu i državnih službenika u postupku provođenja obuke i stručnog usavršavanja na svojoj Internet stranici, koji, između ostalog, sadrže ime i prezime kandidata i ime jednog roditelja, broj bodova osvojenih na ispitu općeg znanja, primjedbu da li je kandidat položio javni ispit, odnosno datum ranije položenog ispita općeg znanja, naziv organa za koji je kandidat konkurisao, broj pozicija i naziv radnog mjesta na koje je kandidat konkurisao i listu uspješnih kandidata sa imenima i prezimenima, kao i ime i prezime državnog službenika koji pohađa obuku, naziv državne službe u kojoj je zaposlen, broj osvojenih bodova na pojedinim kursevima, te naziv obuke ili kursa.“ Sud BiH je potvrdio da je takva obrada ličnih podataka u suprotnosti i sa Zakonom o zaštiti ličnih podataka i sa Zakonom o slobodi pristupa informacijama u FBiH. 


Isto tako u obrazloženju se navodi „Principi zakonite obrade ličnih podataka propisani su članom 4. do 21. ovog Zakona. Prema članu 6. istog Zakona, kontrolor može obrađivati podatke bez saglasnosti nosioca podataka ako, između ostalih, vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom, odnosno, ako je obrada ličnih podataka potrebna za ispunjenje zadatka koji se izvršava u javnom interesu“ kao i „Dostupnost javnosti ne podrazumijeva objavljivanje ličnih podataka na opisani način, nego uspostavljanje sistema i stvaranje uslova da se svakom zainteresovanom licu omogući pristup informacijama u skladu sa Zakonom o slobodi pristupa informacijama u FBiH.“  

